
Riżoluzzjoni tal-Parlament Ewropew dwar il-proċess ta’ integrazzjoni Ewropea tas-
Serbja

Il-Parlament Ewropew,

– wara li kkunsidra l-Ftehim ta’ Stabbilizzazzjoni u Assoċjazzjoni bejn il-Komunitajiet 
Ewropej u l-Istati Membri tagħhom u r-Repubblika tas-Serbja, li qiegħed fil-proċess ta' 
ratifika mill-Istati Membri u l-Parlament Ewropew, u l-Ftehim Intermedju dwar kummerċ 
u kwistjonijiet relatati mal-kummerċ bejn il-Komunità Ewropea u r-Repubblika tas-
Serbja, li daħal fis-seħħ fl-1 ta' Frar 2010,

– wara li kkunsidra d-Deċiżjoni tal-Kunsill 2008/213/KE tat-18 ta’ Frar 2008 dwar il-
prinċipji, il-prijoritajiet u l-kundizzjonijiet kontenuti fis-Sħubija Ewropea mas-Serbja u t-
tħassir tad-Deċiżjoni 2006/56/KE1,

– wara li kkunsidra r-Rapport ta’ Progress tal-2009 tal-Kummissjoni dwar ir-Repubblika 
tas-Serbja2 u l-komunikazzjoni mill-Kummissjoni tal-14 ta’ Ottubru bit-titolu Strateġija 
tat-Tkabbir u l-Isfidi Ewlenin 2009-20103,

– wara li kkunsidra l-istqarrija konġunta mill-Assemblea Inter-Parlamentari UE-Serbja tal-
4-5 ta’ Ottubru 2010,

– wara li kkunsidra l-ftehim ta’ riammissjoni UE-Serbja tat-8 ta’ Novembru 20074 u r-
Regolament tal-Kunsill 1244/2009 tat-30 ta’ Novembru 2009, adottat fl-
1 ta’ Diċembru 2009, li jemenda r-Regolament tal-Kunsill (KE) Nru 539/2001 tal-
15 ta’ Marzu 2001 li jelenka l-pajjiżi terzi li ċ-ċittadini tagħhom għandhom ikollhom viża 
fil-pussess tagħhom meta jaqsmu l-fruntieri esterni u dawk iċ-ċittadini li huma eżentati 
minn dik il-ħtieġa5,

– wara li kkunsidra r-rakkomandazzjoni tiegħu lill-Kunsill tal-25 ta’ Ottubru 2007 dwar ir-
relazzjonijiet bejn l-Unjoni Ewropea u s-Serbja6 u r-riżoluzzjoni tiegħu tas-
26 ta' Novembru 2009 dwar id-dokument tal-Kummissjoni tal-2009 dwar it-tkabbir li 
jikkonċerna l-pajjiżi tal-Balkani tal-Punent, l-Islanda u t-Turkija7, 

– wara li kkunsidra r-rapport tal-Kap Prosekutur tal-ICTY sottomess fit-18 ta’ Ġunju 2010,

– wara li kkunsidra l-Artikolu 110(2) tar-Regoli ta’ Proċedura tiegħu,

                                               
1 ĠU L 80, 19.3.2008, p. 46
2 COM(2009) 0533 finali
3 SEC(2009)1339 finali
4 ĠU L 334, 19.12.2007, p. 46
5 ĠU L 336, 18.12.2009, p. 1
6 T7-0097/2009
7 T6-0482/2007

A. billi fil-Konklużjonijiet tal-Presidenza ta’ wara l-Kunsill Ewropew ta’ Salonka tad-19 u l-
20 ta’ Ġunju 2003 saret wegħda lill-Istati tal-Balkani tal-Punent kollha li se jingħaqdu 
mal-Unjoni Ewropea u din il-wegħda reġgħat saret fil-kunsens imġedded dwar it-tkabbir 
approvat mill-Kunsill Ewropew fl-14 u l-15 ta’ Diċembru 2006,

1. Ifaħħar lis-Serbja għall-progress li għamlet fil-proċess ta’ riforma; jilqa’ d-deċiżjoni li 
tinbeda l-proċedura ta’ ratifika tal-Ftehim ta’ Stabbilizzazzjoni u Assoċjazzjoni mas-
Serbja li ttieħdet mill-Kunsill fl-14 ta’ Ġunju 2010 u l-fatt li ħames Stati Membri diġà 
rratifikaw il-Ftehim; jistieden lill-Istati Membri li baqa’ biex jipproċedu malajr bil-
proċedura ta’ ratifika;

2. Jilqa’ l-applikazzjoni tas-Serbja għall-adeżjoni mal-Unjoni Ewropea, imressqa fit-
22 ta’ Diċembru 2009 u jappella lill-Kunsill biex jistieden lill-Kummissjoni malajr kemm 
jista’ jkun biex din tipprepara l-opinjoni tagħha dwar is-suġġett;

3. Jilqa’ d-deċiżjoni tal-Kunsill dwar il-liberalizzazzjoni tar-reġim tal-viżi, li jippermetti liċ-
ċittadini Serbi li jivvjaġġaw mingħajr viża lejn iż-żona Schengen mid-
19 ta’ Diċembru 2009; jilqa’ d-deċiżjoni tal-gvern Serb li jippermetti liċ-ċittadini tal-UE li 
jivvjaġġaw lejn is-Serbja bil-karti tal-identità u jistieden iktar inizjattivi biex jitħaffef l-
ivvjaġġar għall-persuni mir-reġjun tal-Balkani tal-Punent,

4. Jilqa’ r-riżoluzzjoni konġunta tal-UE u s-Serbja dwar il-parir tal-Qorti Internazzjonali tal-
Ġustizzja dwar l-indipendenza tal-Kosovo, adottata b’akklamazzjoni mill-Assemblea 
Ġenerali tan-Nazzjonijiet Uniti fid-9 ta’ Settembru; jilqa’ r-rieda tal-gvern Serb li jġedded 
id-djalogu mal-Kosovo fi ħdan qafas tal-UE u jappella biex it-taħdidiet jibdew mingħajr 
dewmien; jenfasizza li d-djalogu, sabiex ikun ta’ suċċess, se jirrikjedi impenn u rieda 
sabiex jinstab kompromess miż-żewġ naħat bil-ħsieb tal-futur Ewropew komuni tagħhom; 
ifakkar li relazzjonijiet tajba ta’ viċinat huma fost l-aktar kundizzjonijiet importanti għall-
pajjiżi kollha tal-Balkani tal-Punent għall-progress lejn adeżjoni mal-UE;

5. Ifakkar li l-kooperazzjoni sħiħa mal-ICTY hija kundizzjoni fundamentali għas-Serbja 
għall-progress fit-triq għall-adeżjoni mal-UE; jenfasizza li biss l-arrest u l-estradizzjoni 
taż-żewġ maħrubin li baqa’ lejn L-Aja jistgħu jiġu meqjusa bħala kooperazzjoni sħiħa u 
jitlob li jittieħdu urġentement miżuri għal dan il-għan sabiex il-mandat tal-Qorti jkun 
finalment issodisfatt, b’mod partikolari ideat ġodda għall-istrateġija attwali biex jinstabu l-
maħrubin, li s’issa ma kellhiex suċċess;

6. Jilqa’ r-riżoluzzjoni dwar Srebrenica adottata mill-Parlament Serb bħala pass sinifikanti 
fil-proċess ta’ sensibilizzazzjoni dwar l-atroċitajiet li seħħew fil-passat reċenti u ta’ 
rikonċiljazzjoni reġjonali; ifaħħar id-deċiżjoni tal-President Tadić li jipparteċipa fil-
kommemorazzjoni tal-15-il anniversarju tal-ġenoċidju fi Srebrenica bħala pass ieħor f’din 
id-direzzjoni; jilqa’ l-impenn u l-professjonalità tal-uffiċċju tal-prosekutur speċjali għal 
delitti tal-gwerra, inkluża r-reazzjoni rapida fir-rigward tal-investigazzjoni Lag Perucac;

7. Jieħu nota tar-riforma tal-ġudikatura u jitlob għal sforzi enerġiċi ulterjuri sabiex tkun 
żgurata l-indipendenza u l-imparzjalità tal-imħallfin u tittejjeb l-effiċjenza tal-ħidma tal-
qrati; jilqa’ l-proċedura tal-ħatra mill-ġdid tal-imħallfin, iżda jenfasizza li din għandha ssir 
b’mod trasparenti, li jiggarantixxi d-dritt ta’ mħallfin li ma kinux maħtura mill-ġdid li 
japplikaw kontra tali deċiżjoni, u jwissi kontra l-politiċizzazzjoni ta' dan il-proċess; jiġbed

l-attenzjoni għad-dewmien fl-adozzjoni tal-leġiżlazzjoni rilevanti u jitlob lill-gvern biex 
jibgħat malajr l-abbozzi ta’ liġijiet li jonqos lill-parlament; barra minn hekk, jitlob li jkunu 
ddedikati aktar riżorsi finanzjarji u amministrattivi lill-qrati, inkluża l-Qorti 
Kostituzzjonali, sabiex jittejjeb il-funzjonament tagħhom u biex ilaħħqu mal-każijiet 
b’lura li għandhom;

8. Ifakkar li l-isforzi biex jiġi rispettat l-istat tad-dritt għandhom jikkostitwixxu l-prijorità 
assoluta tal-awtoritajiet; jilqa’ l-progress fil-ġlieda kontra l-korruzzjoni, manifestat fost 
oħrajn bil-każijiet reċenti ta’ prosekuzzjoni bi profil għoli u bl-istabbiliment tal-qafas 
ġuridiku adegwat iżda jenfasizza li l-korruzzjoni għadha prevalenti fil-pajjiż u jitlob li 
jsiru iktar sforzi biex jeqirduha; jiġbed l-attenzjoni għall-prattika ta’ karigi doppji, li 
tikkostitwixxi riskju gravi ta’ kunflitt ta’ interessi u li għandha tiġi indirizzata bħala 
prijorità; f’dan ir-rigward, huwa mħasseb mill-bidliet reċenti fil-Liġi dwar l-Aġenzija 
Kontra l-Korruzzjoni li sejrin fid-direzzjoni opposta u jinnota riferiment mill-Aġenzija 
lill-Qorti Kostituzzjonali dwar il-kostituzzjonalità ta’ din id-dispożizzjoni; jistieden lill-
awtoritajiet jagħtu l-appoġġ politiku u amministrattiv kollu meħtieġ lill-attivitajiet tal-
Aġenzija Kontra l-Korruzzjoni u jenfasizza l-ħtieġa li jkunu investigati bla dewmien il-
każijiet ta’ korruzzjoni rrappurtati mill-Aġenzija; jistieden l-adozzjoni tal-emendi għal-
Liġi dwar il-Finanzjament tal-Partiti Politiċi sabiex tkun żgurata trasparenza sħiħa u 
monitoraġġ effiċjenti tas-sistema tal-finanzjament tal-partiti; jenfasizza l-importanza tar-
restituzzjoni tal-proprjetà bħala pass importanti fl-amministrazzjoni tal-ġustizzja;

9. Jilqa’ l-progress fir-riforma tal-amministrazzjoni pubblika; jisħaq li għandhom isiru aktar 
sforzi għall-ħolqien ta’ servizz pubbliku indipendenti u jiġbed l-attenzjoni, f’dan il-
kuntest, għall-prattika ta’ ħsara li jitqabbad persunal li ma jaqax taħt il-Liġi dwar l-
Impjegati tas-Servizz Pubbliku, spiss fuq il-bażi ta' kuntatti politiċi; jiġbed l-attenzjoni 
għall-bżonn kontinwu għall-bini tal-kapaċità tal-amministrazzjoni, kemm fuq il-livell 
nazzjonali u kemm fuq dak lokali, u jistieden lill-Kummissjoni tkompli tgħin lill-
awtoritajiet f’dan ir-rigward, b’koordinament ma’ donaturi oħra;

10. Jilqa’ l-progress fir-riforma tal-pulizija u l-kooperazzjoni dejjem akbar fil-qasam tal-
pulizija mal-pajjiżi ġirien; madankollu, jiġbed l-attenzjoni għall-każijiet ta’ kondotta 
mhux xierqa tal-pulizija, inkluż abbuż ta’ awtorità u vjolenza ta’ uffiċjali tal-pulizija 
kontra ċ-ċittadini, u jappella għal sforzi enerġiċi ulterjuri sabiex jiġi kastigati l-ħatja; jilqa’ 
l-isforzi biex tiżdied il-parteċipazzjoni tan-nisa fil-forza tal-pulizija;

11. Jilqa’ l-koordinament imtejjeb bejn il-pulizija u l-prosekuturi, li qed tikseb riżultati fil-
ġlieda kontra l-kriminalità organizzata; jistieden biex isiru aktar sforzi għal dan il-għan;

12. Ifakkar fl-importanza ta’ parlament li jiffunzjona tajjeb bħala istituzzjoni vitali fis-sistema 
demokratika u jenfasizza s-sinifikat tal-ħidma mwettqa mill-kumitati parlamentari li 
għandha tintuża b’mod adegwat;  jiġbed l-attenzjoni għall-prattika ta’ "mandati in bjank, li 
tippermetti lill-partiti politiċi li jikkontrollaw l-attivitajiet tal-membri tal-parlament, kontra 
l-prinċipju demokratiku tal-indipendenza tagħhom, u jistieden lill-partiti politiċi biex 
itemmuha; jilqa’ l-adozzjoni tar-Regoli ta’ Proċedura tal-parlament il-ġdid, jappella għat-
tisħiħ tas-superviżjoni tal-attivitajiet tal-gvern u jfaħħar l-introduzzjoni formali tas-seduti 
ta’ smigħ pubbliċi għal dan il-għan fir-Regoli ta’ Proċedura; jilqa’, tant ieħor, id-
dispożizzjonijiet li jippermettu s-superviżjoni tal-korpi indipendenti iżda jitlob kriterji ċari 

għar-rifjut tar-rapporti tagħhom; 

13. Ifakkar fl-importanza kbira ta’ midja b’saħħitha u indipendenti għad-demokrazija u jitlob 
li jittieħdu passi biex jiżguraw l-indipendenza tagħha minn influwenza politika u ta' tip 
ieħor; huwa mħasseb bil-kontroversji dwar il-privatizzazzjoni tal-gazzetta ta’ kuljum 
"Večernje Novosti" u jistieden lill-gvern biex jiżgura trattament indaqs għall-investituri 
barranin u nazzjonali kollha; jikkundanna l-attakki fuq il-ġurnalisti Serbi u t-theddid 
kontrihom u jistieden lill-awtoritajiet biex jinvestigawhom bis-sħiħ u jressqu lill-awturi 
quddiem il-ġustizzja; jiġbed l-attenzjoni għall-konċentrazzjoni tas-sjieda u nuqqas ta’ 
trasparenza fis-settur tal-midja;

14. Jenfasizza l-importanza tal-proċess ta’ deċentralizzazzjoni fit-titjib tal-funzjonament tal-
istat billi jitqarreb lejn iċ-ċittadini u fl-istess ħin billi tkun permessa l-awtogovernanza 
lokali għall-minoranzi; għal dan il-għan, jilqa’ l-adozzjoni tal-Istatut tal-Vojvodina u jitlob 
li l-proċess ta’ devoluzzjoni tal-poter jitkompla bl-adozzjoni ta’ liġijiet finanzjarji li 
jippermettu lill-Vojvodina tibda tuża l-awtoritajiet tagħha skont l-Istatut il-ġdid; barra 
minn hekk, jappella għal sforzi politiċi ulterjuri sabiex jiġu indirizzati l-aspirazzjonijiet 
tal-minoranza Albaniża fil-wied ta’ Preševo għall-amministrazzjoni lokali permezz ta’ 
dispożizzjoni rapida tal-fondi adegwati biex jitqassmu b’konsultazzjoni mal-Korp ta’ 
Koordinament għall-Muniċipalitajiet ta’ Preševo , Bujanovac u Medvedja; jenfasizza tant 
ieħor l-importanza tal-funzjonament effiċjenti tal-gruppi ta’ ħidma kollha tal-Korp ta’ 
Koordinament;

15. Jilqa’ l-kostituzzjoni tal-maġġoranza tal-kunsilli nazzjonali mill-minoranzi bħala l-organi 
li jippermettulhom li jieħdu deċiżjonijiet fil-qasam tal-edukazzjoni, il-kultura, l-użu ta’ 
lingwi minoritarji u l-informazzjoni pubblika; jinnota l-ilmenti dwar l-irregolaritajiet fil-
proċess ta’ tħejjija u r-rekwiżiti ġuridiċi li għat-twaqqif tal-kunsilli u jistieden lill-
awtoritajiet biex jirrisponduhom; Jesprimi tħassib dwar il-kostituzzjoni tal-kunsill 
Bosnijaku nazzjonali u jappella għall-konklużjoni rapida tal-proċess f’konformità mar-
regoli u b’mod li jippermetti r-rappreżentanza leġittima tal-Bosnijaċi fil-kunsill; huwa 
mħasseb dwar it-tensjoni li qed tikber f’Sandžak, kif deher fost oħrajn mill-inċidenti 
vjolenti reċenti, u jappella bis-saħħa biex tinstab soluzzjoni għat-tilwim politiku permezz 
ta’ djalogu fil-qafas ta’ istituzzjonijiet demokratiċi;

16. Jistieden biex jittieħdu aktar passi għall-implimentazzjoni sħiħa tal-liġi kontra d-
diskriminazzjoni u jilqa’ b’sodisfazzjon il-progress f’dan il-qasam, b’mod partikolari l-
istabbiliment tal-Kummissarju għall-Protezzjoni tal-Ugwaljanza, bħala pass importanti fl-
iżgurar tat-trattament ugwali taċ-ċittadini kollha tas-Serbja; jilqa’ l-fatt li l-ewwel Gay 
Pride f’Belgrad saret fl-10 ta’ Ottubru u jara l-avveniment bħala pass ta’ importanza 
fundamentali lejn l-istabbiliment ta’ soċjetà miftuħa u tolleranti; jilqa’ l-fatt li kienet 
żgurata sigurtà adegwata għall-parteċipanti fil-parata; 

17. Madankollu, jiddeplora l-ġlied vjolenti li akkumpanja l-parata, li wassal għal numru kbir 
ta’ midruba, l-aktar fost il-pulizija; ifakkar li l-libertà tal-kelma u tal-assemblea huma l-
valuri ċentrali Ewropej u jistieden lill-awtoritajiet biex jiżguraw l-istat tad-dritt, bil-
prosekuzzjoni tal-awturi tal-vjolenza li ħassret il-parata u billi effettivament jipprojbixxu 
l-organizzazzjonijiet estremisti li dawn jappartjenu għalihom; jinnota li dawn l-
organizzazzjonijiet kienu responsabbli għall-każijiet ta’ vjolenza gravi fil-passat, b’mod 

partikolari fis-17 ta’ Frar 2008;

18. Jiġbed l-attenzjoni għad-diskriminazzjoni kontinwa, u każijiet reċenti ta’ vjolenza kontra 
l-popolazzjoni Rom; jistieden lill-awtoritajiet biex jieħdu passi urġenti biex itejbu l-
kundizzjonijiet tal-għajxien tagħhom u l-aċċess għal edukazzjoni u l-kura tas-saħħa; 
jenfasizza tant ieħor l-għadd għoli ħafna ta’ rifuġjati fis-Serbja u l-fatt li huma previsti li 
se jirritornaw sa 150 000 persuna bħala riżultat ta’ ftehimiet ta’ rijammissjoni mal-pajjiżi 
tal-UE u r-reintegrazzjoni b’suċċess tagħhom teħtieġ tħejjijiet metikolużi, partikolarment 
fil-livell tal-awtoritajiet lokali;

19. Jenfasizza r-rwol importanti tas-soċjetà ċivili fid-definizzjoni tal-prijoritajiet tal-politiki; 
jistieden lill-awtoritajiet biex jagħmlu l-proċess tat-tfassil tal-politika aktar inklussiv billi 
jżidu l-livell ta’ konsultazzjoni mal-atturi tas-soċjetà ċivili;

20. Jenfasizza l-importanza kbira tas-sistema edukattiva għaż-żgħażagħ tal-pajjiż u l-prospetti 
ekonomiċi futuri; jenfasizza li l-edukazzjoni moderna u ta’ standard għoli li tipproduċi 
ġenerazzjonijiet ta’ ħaddiema kwalifikati ħafna hija waħda mill-prekundizzjonijiet ċentrali 
għall-iżvilupp soċjali u ekonomiku; jiddispjaċih li fost iż-żgħażagħ jeżisti qgħad għoli u 
perċentwal baxx ta’ gradwati universitarji; jistieden lill-awtoritajiet sabiex jimplimentaw 
b’mod sħiħ id-dispożizzjonijiet tal-proċess ta’ Bolonja u biex iqarrbu s-sistema ta’ 
edukazzjoni Serba lejn l-istandards Ewropej; 

21. Jiġbed l-attenzjoni għas-sitwazzjoni diffiċli fis-sistema penitenzjarja u jitlob li jittieħdu 
passi biex jitnaqqas l-iffullar żejjed fil-ħabsijiet, biex jittejbu l-kundizzjonijiet deplorevoli 
ta’ detenzjoni u jkunu pprovduti programmi xierqa ta’ rijabilitazzjoni u taħriġ għall-
ħabsin;

22. Jenfasizza l-konsegwenzi ta’ ħsara tal-kriżi finanzjarja fuq il-pajjiż; jinnota r-reviżjoni 
reċenti tal-ftehim stand-by mal-FMI akkumpanjata mill-evalwazzjoni pożittiva tal-politika 
makroekonomika tal-pajjiż; jistieden lill-awtoritajiet biex jagħmlu l-almu tagħhom biex 
jipproteġu l-gruppi vulnerabbli fis-soċjetà mill-effetti tal-kriżi;

23. Jitlob li jsiru aktar sforzi għat-titjib tal-infrastruttura tat-toroq, inkluża t-tlestija malajr tal-
Kuritur X, iżda tant ieħor importanti huwa t-trasport bil-ferrovija u l-ilmijiet navigabbli 
interni; jenfasizza l-importanza ta’ sistema ta’ trasport integrata kemm għall-iżvilupp 
ekonomiku tar-reġjuni Serbi kif ukoll għal żieda fil-livell tal-kummerċ reġjonali;

24. Jilqa’ l-ftehim bejn is-Serbja u l-Kroazja li jippermetti l-estradizzjoni taċ-ċittadini ta’ 
dawn il-pajjiżi ssuspettati b’delitti tal-gwerra u bi kriminalità organizzata u t-taħdidiet 
previsti dwar id-demarkazzjoni tal-fruntiera bejn iż-żewġ pajjiżi; jinkoraġġixxi lill-gvern 
Serb sabiex jikkonkludi ftehimiet simili ma’ ġirien oħra u jilqa’ l-passi meħuda għal dan 
il-għan mis-Serbja u l-Montenegro;

25. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, lill-
Kummissjoni u lill-Gvern u l-Parlament tas-Serbja.


